
O CRIKVI POROĐENJA BLAŽENE DIVICE MARIJE U SRIJNINU 

Sve ovo ča san napisa o crikvi Blažene Gospe u župi Pojičkoj u selu i katunu Srijnin, 

pisah ričiman naši pređa godišća i dneva kako je zgor, i govoron ča su ga oni 

duperali u doba Pojičke kneževine. Kako se vazda znade, crikva se parvi put 

spomine ka Mala Gospe godišća 1413. miseca julija na 7. Jema bit da je i starija 

ma ne more se nać da je niko vazeja kartu i to zapisa. More bit da se u to vrime 

karta puno cinila, a i malo je judi umilo pisat. Ča se zapisa tiče, u našemu mistu 

puno je boje od godišća 1674. jerbo se puno tega zapisanog pojičicon našlo u 

crikvenin librin. Sve se pisalo, a napose su to činili kurati oliti popi i prokuratori 

oliti vabricijeri. Radi tega ovi naši dneva moremo čitat sve ča su biližili pa je to i 

mene ponukalo da čagod zapišen njijovin ričiman. 

                         

  Dil crikve B. G. iz godišća 1413.     Crikva svetoga Mijovila iz 1605.   Crikva Svi Sveti se spomine 1682.                                 

U ono doba bile su dvi skule oliti bratovštine i to Svetoga Mijovila u Srijninu i Svi 

Sveti u Tvrčićin. Svako godišće bratimi meju sobon u svojon skuli biradu gaštalca. 

Jema je mandat po potribi avizat svoje bratime ka i gaštalca u drugon skuli, a uz 

to je obavja sve posle u bratinskon crikvi i skuli. Kad godišća 1711. u vižitaciji 

bijaše splicki arkibiskup Stjepan Cupilli, obliga je kurata da se ustanovi i skula 

Svetoga Sakramenta u crikvi Blažene Gospe pod Srijninon. Uz to, svi bratimi iz 

obe skule jemali su bit i u ovon skuli. Ali na ovemu ni stalo. Kad godišća 1754. u 

vižitaciji bijaše arkibiskup Pacifik Bizza, zapovidi da od sada pa nadaje u skuli 

Svetoga Sakramenta osin muški jemaju bit i ženske. Čejad koja bijahu u ovon skuli 



jemala su s jednon užganon vošćenicon u procesijunin pratit Presveti 

Sakramenat. Procesijun je jema bit svakoga miseca, parve oliti treće nedije, a 

arkibiskup je otija da tako bude u svin mistin u Pojicin. Osin onega ča je kurat 

triba činit, sve druge posle u crikvi Blažene Gospe jema je obavjat remeta kojega 

biradu bratimi iz sviju skula. Mandat mu bijaše sve dok je moga radit oliti dok ne 

umre, osin ako ne bi čagod grdno zgrišija. Kada biraše koga će vazest za remetu, 

meju bratimin ni smilo bit nikakve mišaline. Kako su niki bili za jednoga, a niki za 

drugoga, vazda se brušketalo pa bi izabran bija bi oni čija bi brušketa bila veća. 

Istin načinon bira se i kurat na jedno godišće, od Vodokršća do Vodokršća, a 

moga je bit više puta biran jerbo zadnja bijaše arkibiskupova.   

              

     Karta o Tvrčićani 1698/1719.        Dobročinci crikveni iz 1709.          Pravda velikoga kneza iz 1761. 

Za tadanje potribe crikva je bila po miri, ni velika ni mala. Vanka je jemala dva 

zvona, velo i malo. Jedno od nji napravjeno je godišća 1727. Da bi se zvonilo, 

vajalo je svako zvono potizat konopon. Na otaru i trojici oliti kandeliriću za tri 

sviće, tratile su se one vošćene od čel, a ako bi njizi pomanjkalo tratile su se 

lojene. Za lumin se tratilo uje od maslin.  

U to doba vodilo se brige o svemu, sve se stavjalo na kartu i u libre. Od čejadi 

nikor ni leža. Za skupit intradu svo poje se kopalo, a u oba sela uvik se ništo činilo. 

Godišća 1756. vajalo je za otar učinit Gospu, anđela i skalin. Kad kurat i niki š njin 

pođoše u Trogir meštru Mazonu da se dogovoridu za učiniti Gospu, anđela i 

skalin, bijahu tamo dva dneva i za spizu stratiše libre 2 i gazetu. Kad meštar sve 

zgotovi iđoše opet u Trogir da ji vazmu i dadoše meštru groša 40 kako bijaše 

pogodba. Za sve dognat u crikvu, oni koji nosiše stratiše na spizu libre 3, gazet 7 

i soldin i još popiše vina 10 boc. Kada u crikvi meštar sve načini na otaru, skupa s 



onima ča su mu pomagali, uz smok popiše vina boc 10 i oku. Godišća 1762. agusta 

na 20. vajalo je počet ziđat novu župnu kuću, a skupa š njon i konobu. Nek se 

vazda znade, ova se kuća gradila za potribe bratimi i za službu iste crikve Blažene 

Divice Marije da nan vazda bude u pomoći. Bijaše dosta dimova iz sve tri skule ča 

su kuću gradili: i Svetoga Sakramenta, i Svetoga Mijovila i Svi Sveti. Ma bijahu 

opet tri dima oliti vamilije ča nisu tili ni gradit ni jaspre dat. Radi tega ni oni niti 

ikor iz njijove vamilije ne smidu ulizat u kuću za vike vikova. Kuća je zgotovjena 

1765. Jemala je dva poda, vanka ziđane škale i balaturu za uspet se na parvi pod, 

a pri tleju bijaše konoba. Krov kuće pokriven je pločan, isto ka i u širen dilu 

konobe zbliženin s kućon. Da se sve zgotovi vajalo je pasat tri godišća. Sve ono 

ča se za kuću činilo, ka i one koji bijahu gradili, pisalo se u libre. Najprin, pomozi 

Bože, neka se zna u vike vikova koji je dim gradija, a koji dim ni otija gradit, i 

koliko se čega stratilo i sarčilo za potribe kuće dok se je gradila. Kad se kuća 

gradila bilo je oni dimova ča nisu posve odradili spored braćon. Pak odrediše 

poštovane jude od oba sela da najpri sve izvide i po svojon kušeci oliti voji odredu 

ča koji dim jema platit. Neka se i ovo znade, ako bi se koji dim u napridak podilija, 

jema je platit libar 10 u crikvu. Reka san deset, a to je samo za oni dim koji bude 

napridovat u kući oni koji je gradiše.   

Ča se rečene kuće tiče, durala je dvi stotine i trideset godišć. Durala bi i puno više 

ma zadnji godišć o kući niko ni vodija brigu pa se pomalo pritvarala u mirinu. 

Gnjijale su grede i ploče su se profundale. Misto da zasuču rukave i uvate se posla 

te popravidu ono ča ne vaja, našli su se niki muzuviri i početkon godišća 1995. 

kuću sorili tako da su od nje ostali samo temeji pod zemjon. Za sorit je ni puno 

tribalo ma za uziđat je tribala su tri godišća. Niki su pribirali ono ča je od kuće 

vajalo pa su ništo vaca za prinovelat crikvu stavili na bandu, a stine, ploče i ostalo 

odnili. Misto stare kuće učinili su novu od šudera, gozda i cimenta ma se ne more 

reć da je boja od stare koja je bila mala, ma je jemala dušu. Godišća 1767. vajalo 

je nać ko će za na otar napravit tabarnakul oliti svetohranište i di će poć vengo u 

Trogir. Kada iđoše meštru Proti da se dogovoridu za rađu, stratiše u spizu libre 3. 

Tribalo je niko vrime da meštar učini tabarnakul, a kad iđoše vižitat je li vaja i da 

ga vazmu, dadoše mu po pogodbi cekini 23. U ton cini jema ga je namistit na 

otaru, a onin ča ga priko Vranjica dognaše iz Trogira dadoše libre 4 i uz smok još 

puten popiše vina boc 13. Kad je meštar namišća tabarnakul na otar vajalo je dat 

spizu i njemu i onin ča su pomagali, a uz kru i vino stratiše za meso libar 8 i gazetu.  



Za u crikvu je vajalo vazest kandelu za cinu koja jin bijaše podnošjiva. Godišća 

1770. don Šimun i š njin nikoliko bratim iđoše parvi put k meštru u Trogir da 

urdinaju kandelu. Najprin se dogovoridu, pogodiše se i obligaše te mu dadoše 

kapare 15 cekini. Drugi put iđoše vižitat ča je meštar učinija, a trećega puta kad 

iđoše u Trogir vazest zgotovjenu kandelu, dadoše meštru sve jaspre ča bijahu 

dužni. Miritalo ga je 36 cekini. Svaki cekin prohođaše oliti prominiše po groša 3, 

libar 6 i gazet 5. Kandele je bi komad, vajala je svaku jaspru. Da bi svitlila, tratila 

je paver napravjen od bunbaka i uje od maslin, a sva je bila od sebra. Za vidit je 

lipa ma jon cina ni mala, bijaše arča u sve, jaspri brez cekini, munite 170 groša 

majne 2 libre. Vala Bogu jemalo se živi jaspri pa se moglo stratit. Godišća 1807. 

jema bit da su je zaradi sebra vazeli Vrancezi. 

Da bi se mrci mogli pošteno i jucki ukapat, u čimatorju je vajalo učinit grebe za 

oba sela. Kraj crikve Blažene Gospe godišća 1773/4. učinili su grebe, ukopane, 

ziđane i pločan pokrivene. O svin mrcin se vodilo računa pa je uz petnajestak 

veliki napravjeno i nikoliko dičji. U svakon grebu bijaše mista za ukopat dosta 

mrci. Cilo jedno godišće je tribalo da grebe privedu kraju i da mrce počnu 

ukopavat. Godišća 1779. oba sela, i Srinjani i Tvrčićani, bratimi iz sve tri skule, 

počeli su ziđat kanpanel. Najpri su iskopali temeje, onda su ji podumintali te su 

brez priše puno godišć konopin vukli stine i dilali ji, činili vace i sa prejon uz 

vijunbin ziđali mišajući klak i paržinu.                                                                 

         

Zajednički grebi napravjeni godišća 1773/4. 

Godišća 1807. došla je velika nevoja za Pojica. Ulizli su Vrancezi i ukinili našu 

Pojičku kneževinu, a durala je priko šest stotin godišć. Prin Vranceza, u našin 

Pojicima jemali smo posla i sa Turcin i sa Mlečanin. Ča je je, vazda smo jin se 

obligavali ništo davat. Ne bijaše sa njima nikad lako ma opet su pojički zakoni 

vajali i poštovali se. Vrancezima pak ni crikva ne bijaše sveta. Razbili su otar 

svetoga Sakramenta i tabarnakul. Ne bi otija lažikat i grišit dušu ma pari mi se da 

su Vrancezi vazeli i sebrenu kandelu jerbo je poslin nji više ni bilo. Vala Bogu, ni 



puno godišća pasalo, išli su Vrancezi ča ma su opet došli tuji, Austrijanezi. Svi su 

otili ovu lipu pojičku zemju ma je naš čovik navika na nevoje i ni se da, vajalo je i 

daje živit na svomu topragu, svoje vire i Crikve navik se držat.  

 

Crikva zgotovjena godišća 1863. Slika je s početka XX. vika, a ko je sliku učinija ne zna se  

Godišća 1857. crikva je za tadanje potribe bila mala. Pored tega, za vrime veliki 

voda, u nju je ulizala voda iz potoka. Tribalo je privest kraju i kanpanel. Skupiše 

se sva braća iz oba sela, i Srijnani i Tvrčićani, i naumiše učinit crikvu i zgotovit 

kanpanel, da sve bude kako Bog zapovida. Ono ča su utanačili to i učiniše i s 

pomjon se uvatiše rađe. Pasalo je šest godišć i 1863. zgotovija se cili posal, i na 

crikvi i na kanpanelu. Razmaknuti su priko dva aršina, a izmeju nji je prolaz s 

volton. Od istoka kanpanela uziđane su škale s balaturon za popet se na parve 

pode kanpanela i kora od crikve. Sad je crikva za vidit iz vanka sva u vacan. Jedna 

ponistra je na kolo, a druge su na volte. Sve na oknima jemaju caklo. Na krov su 

stavjene grede i priko nji kupa. Manovali su vanka mišali klak s paržinon čime su 

meštri unutri sve kartavali. Na kraju, ono ča je tribalo obiliše klakon. Da tle u 

crikvi ne bude zemjivo vajalo ga je potigulat tankin vacan. Kanpanel se od stina 

ziđa osandeset i četiri godišća pa je vas iša u nebo. Napraviše ga od vaca na pet 



podi i na varovku jema krov s križen, a unutri su ziđane škale za uspet se do parvi 

zvona. Od nji do gornji zvona škale su od gozda. Na dva zadnja poda, o dubovin 

gredan visidu zvona, a na sve četiri strane su veliki procipi na volte da se daje 

čuje.  

Jemaju na kanpanelu i male ponistre, dvi na volte i četiri na kolo, a pri tleju su 

vrata ka i na prvon podu. Vrata i na crikvi i na kanpanelu visidu na bartvelan, 

iznutri jemaju krakune, a izvanka kjučenicu s kjučen. Ča je je, sve se pošteno 

radilo, vas puk iz oba sela, svi bratimi. Svaki je dava jaspri koliko je moga i svojin 

trudon pridonija koliko je tribalo. Usto je svaka vamilija morala dat žurnata i 

težaka koliko je bila potriba. Nikor od čejadi ni biža od rađe. Radili su i kurati, i 

prokuratori, i knezovi i glavari. Uz rađu su vodili računa o svemu. Čejad koja bijaše 

radila jemala je za okripit se pa jin ni valilo ni smoka ni vina, dok meštrin za 

žurnatu davaše i jaspre. Vazda bijaše tako, ma brez razbacivanja. Za rađu bijaše 

spize po potribi, za marendu, o ručku i večeri. Pojički je običaj da oni koji radidu 

ne smidu ostati ni gladni ni žedni. Svaki je jema bit kutentan.      

Ni više bilo Pojičke kneževine ma se judi nisu pridali jerbo napraviše lipu crikvu i 

uz nju veliki kanpanel. Crikva je uz driveni kor jemala i dva nova otara i krstijonicu, 

sve od kamena, a bijaše i kupjena velika midena kandela s puno vošćeni svića. Na 

tleju bijahu banci da virnici u crikvi jemaju di kleknit i sest. Na vrhovku kanpanela 

stavjena su dva stara zvona, velo i malo, i povri nji još dva veća ča ji kupiše.       

                      

     Midena kandela iz 1863. sa vošćenin svićan, a od prinovelavanja crikve 1967. sviće su na letriku 

                                              



 

Stara zvona, parvo na livon bandi iz godišća 1727. a drugo anđeosko iz 1912.  

Pasalo je niko vrime i opet je intrala nevoja. Godišća 1914. doša je Parvi veliki rat 

i opet se naš čovik iša za tujega tuć. Ni bilo dosta ča su jude u rat odveli nego su 

još i puno tega vazimali. U kanpanelu su od četiri zvona tri vazeli, uz jedno staro 

još i dva nova. I to jin bijaše malo pa su i sa drugi crikvi u mistu vazeli zvona, i sa 

svetoga Mijovila, i sa svetoga Roka i sa Svi Sveti. Jedino nisu sa crikve svetoga 

Nikole jerbo jin zvono bijaše malo pa je malo pizalo. Za ne valit, svi šest zvoni su 

pritopili u kalune.  

Kad već spominen crikve, jema na staron putu u Vilaru i parva crikva svetoga 

Nikole učinjena prin oko osan stotin godišć. Tu je na Brisniku od godišća 2000. i 

kapelica blaženega Alojzija Stepinca. Je najmlaja ma kamen slabo dura i vas se  

rasipje. Prođe sva nevoja pa i ovi rat, nima više Austrijanezi. Sada su ovde 

Srbijanezi, uvik niki tuji. Ka i svi drugi, oćedu da je po njijovu, a naša čejad se ni 

dala gazit pa udri po njima. Malo prin rata počeli su se činit novi grebi. Kako je 

zaratilo tribalo jin je još i niko vrime poslin rata da ji zgotovu.   

       

Zajednički grebi i kućica napravjeni malo prin 1920.  



Zajednički grebi su napravjeni na isti način ka i stari. Bijahu ukopani, ziđani i 

pločan pokriveni. Dičji grebi su ovega puta učinjeni ispod kućice, a jema ji 

dvadesetak veliki. Mrce ukopavaše šezdesetak godišć, sve dok grebi ne bijahu 

puni. Kako pasaju godišća tako se čejad nikako minja, ne držidu se stari običaji ka 

da više nismo Pojičani. Svi gledaju svoj interes i meju nami nima sklada. Ča bi se 

reklo, svak je otija na svojin vratin jemat svoj krakun. Zadnji šezdesetak godišć 

čejad je otila i u mrcin jemat komod, a vamilije koje su jemale jaspri učiniše svaka 

za se svoj greb. Jema i novi zajednički grebi za ukopat one mrce brez vlastitoga 

greba. Pasalo je od rata osan godišć i 1926. misto tri zvona ča su ji vazeli, stavjena 

su dva nova za jedan pod povri stari zvona, skroz na vrhovku kanpanela. Oba 

zvona su velika ma nisu ista. Jedno je veće oliti muško, a drugo manje oliti žensko. 

Napravjena su u livajoni „Jakov Cukrov“ u Splitu misto oni zvona ča su ji vazeli za 

učinit kalune. Vala Bogu, niko pametan se sitija pak je uza svece velikin slovin 

napisa: 

SRINJINE                                                                                                                                     

1926.                                                                                                                                                      

+ 

 ISUS KRIST KRALJ VLADA                                                                                                       

USPOMENA TISUĆGODIŠNJICE                                                                                      

HRVATSKOGA KRALJEVSTVA 

                             

Zvona na gornjen podu iz godišća 1926. misto oni ča su pritopjena u kalune 



Da ne zaudobin, u iston splickon livajoni napravjena su i zvona vazeta s drugi 

crikvi u mistu, pa sadanji dneva osin crikve svetoga Nikole sve druge jemaju 

zvono. Ni pasalo puno vrimena, godišća 1932. u Omišu bijaše crikveni skup 

arkibiskupije Splicke, sve u četiri dneva. Zadnjega dneva, u sridu, miseca juna na 

29. bijahu sveti Petar i Pava. U pet uri popodne počeja je procesijun i bijaše puno 

čejadi. Sve je parilo mirno ma kad se puk počeja razilazit počela je nevoja. Krajevi 

žendari napadoše virnike, napose one ča su nosili barjake Sarca Isukrstova. 

Sabjon su isikli vranjički barjak, a kad se svit uskomeša, na nji su pucali iz pušak, 

a dvoje mladi iz Sućurca, divojku i momka, teško ranili. Da ne bude gorega zla, svi 

su išli u svoja mista. Naši Srijnani, sve mlađarija, te iste večeri uz barjak Sarca 

Isukrstova skupiše se kraj crikve kako bi raspravili ča se oti dan desilo u Omišu. 

Na prsin su jemali kurdele od Vojske Sarca Isukrstova, zapivali su i crikvene pisme 

ne čineći nikomu ništa na žaj. Žendarin to ni bilo po voji pak su iz pušak pucali iz 

kanpanela jerbo jin žendarmerija bijaše u Tvrčićin. Za ne valit, ubiše dva rojena 

brata, Petra i Ivana Bečića, dicu iz didićke vamilije našega mišćanina Mate. Petar 

odma bijaše mrtav, a Ivana su potrevili u glavu, drito u čelo, ma ni odma izdanija. 

Da se čejad ne bi digla na noge, zlotvori oba tila odniše u Split di je Ivan sutradan 

umra. Od oni drugi ča su š njima bili, nike je odvelo u pržun na puno vrimena. 

Oba brata Bečića, i Petar i Ivan, bijahu pokopana miseca julija na 3. u greb kraj 

crikve Blažene Gospe di su ji na pravdi Boga i ubili. Poslin tega, ni pasalo puno, u 

jednon kući u Tvrčićin ubi se žendar. Bijaše zakopan vanka čimatorja na 

Repenčevoj meji. Na onon iston meji di su se od godišća 1854. do 1950. ukopavali 

umrli od kužni bolešćina ka i oni ča nisu karšćeni oli oni ča dignuše ruku na se.  

 

Čimatorje i grebi na Repenčevoj meji od godišća 1854. do 1950.  



Prođe i ova nevoja, dođe Drugi veliki rat i opet po mistu tuja vojska. Jude ganjalo, 

nike ubilo, nike odvelo u logore tako da ji se ni puno živi doma vratilo. Kako se 

nisu dali gazit vazeli su puške u ruke i išli se tuć pak je zarad tega dosta judi i 

izginilo. Prođe tako i ovi rat, ma opet ne vaja. Udrilo na male jude, a i to jin bijaše 

malo pa udriše na viru i Crikvu. Ka i uvik, jednima je vajalo ma su drugi grdno 

prošli. 

Pasalo je niko vrime i na zvona su umisto konopi stavjeni panciri. Grede od 

dubovine na kojin zvona bijahu visila zaminjene su gozdenin. Godišća pomalo 

pasaju, dođe i 1965. U to doba naš kurat don Ivan Vrdoljak, pametan čovik, dobija 

je setenciju za proširit crikvu. Ma isto ni dobija ono ča je tija jerbo mu nisu dali 

da crikvu širi kraj glavnega ulaza nego di bijaše otar. Rušeći, razbili su otar ča su 

oni koji su setenciju dali i otili. Srušena je kapelica, skinija se krov, iskopali su se 

temeji. Sve su prinovelali i kad se crikva počela vacan ziđat bijaše drugačija, parila 

je ka veliki križ. Tribalo je dvi godine rađe da bi se crikva malo po malo zgotovila. 

Da ne zaudobin, malo prin rušenja crikve otila su dica misto remete u kanpanelu 

zvonit Zdravo Mariju. Za ne valit, zvono i to ono najstarije napravjeno 1727. palo 

je s dva i po aršina visine na tle ma se ni razbilo osin ča je pri podanku mrvu 

naciklo. Vala Bogu, dici ni bilo ništa. Judi su zvono skinili i odnili u Split di je jucki 

šaldano pa su ga popravjena vratili u kanpanel na misto di je prin bilo. Desetak 

godišć poslin tega, tri veća zvona metnuli su na letriku. Na četvrto zvono ni bila 

potriba jerbo je najmanje oliti anđeosko. Napravjeno je godišća 1912. u livajoni 

„Jakov Cukrov“, a vazeto je s crikve svetoga Nikole. Za zvonit ni više tribalo 

potizat ni konopi ni pancira. Svakoga dneva zvoni staro zvono, a napose kad u 

mistu bude mrtac. Ako umre muško čejade, breca skupa s oba gornja zvona, i 

muškin i ženskin, oliti ako umre žensko čejade opet breca skupa sa ženskin 

zvonon. 

Pasaju godišća, dođe 1991. i opet rat, ma ovega je puta čejad došla pameti i ni 

se tila tuć za tujega nego za se i za svoju zemju i to puni pet godišć. Puno je 

braniteja izginilo ali smo pobidili. Sad smo svoji na svome, jemamo Hrvacku. Vlast 

ovega puta ni tuja vengo je naša i drži se uz Crikvu. Pak opet ni sve kako triba 

jerbo jema čejadi ča ji ni briga ni za viru ni za Crikvu, a ni do Boga jin ni stalo.                                                                                                                                                         



                                        

Crikva prinovelana 1965/7. Desno je kopija barjaka Sarca Isukrstova (ista je sa obe bande) 

Godišća 1995/6. vajalo se iznova uvatit rađe i uredit crikvu. Opet se ništo 

prinovelavalo, kapelice su se visinon izravnale š crikvon i sad su na dva poda. 

Misto greda nalile su se tarace i sve se pokrilo novon kupon dok se u kanpanel ni 

bilo potribe pačat. Sad crikva jema dosta ponistri na volte i tri na kolo i sve su 

ocakljene. Nike s vitrajin od prin. Izvanka je crikva s kanpanelon lipa za vidit. Kako 

se crikva u temejin ni dirala, opet pari ka križ. 

                                                                                                                                                                                                                                                                                                                                                                                                                                                                                                                                                                                                                                                                                               
Sadanji izgled crikve Blažene Gospe, njezin kip na otaru i crikva u malon gledano od bure 

Unutri jema tri kora, a primišćen je i stari otar iz 1863. Na gornji dil ovega otara 

ugradiše ploču koja od 1413. bijaše u crikvi, a izdilana je Gospa di stoji u otvorenin 

vratin i zove čejad da ji čuva. Prid njin je novi otar te krstijonica i anbon. Dok se 



primišćalo, razbijeno je nikoliko dilova otara i tabarnakula pa ji je vajalo popravit, 

a to se osin nikoliko mrvic tudeškog kamena i učinilo godišća 2013. To godišće se 

feštalo, u crikvi bijaše i arkibiskup jerbo je pasalo šest stotin godišć od parveg 

spomena crikve u libriman.  

Sa bande na zidu visidu slike Križnega puta. Učinjene su ujenon tangon na platnu 

poslin Parvega velikog rata. Učini ji je pop koji, pari mi se, bijaše Pojak. Jemaju i 

četiri slike evanđelisti i jedna velika Blažene Divice Marije i svaka je učinjena na 

platnu ujenon tangon. Malo prin 1990. uz veliki kor je misto staroga stavjen novi 

barjak Sarca Isukrstova. Za vidit paridu isti jerbo su ga vezle redovnice po staron. 

Po cilon crikvi jema i puno svića na letriku ka i na velikon midenon kandeli misto 

vošćeni ča su prin bile. I na stropu jema križ ča svitli. Na otaru su, uz tabarnakul, 

i dva anđela, lumin ča trati uje od maslin, a jema i nikoliko kandelirići s vošćenin 

svićan. Od Uskarsa godišća 2006. pokraj otara stoji crikva u malon, pari ka i vela 

ma je moš vazest u ruku. Učinjena je od mali vaca, ka i vela, i s kupon na svin 

krovin. Crikvu je učinija potpisnik ovi redaka i podarija je iz jubavi crikvi Blažene 

Gospe.   

Vazda se za crikvu ništo činilo pak je godišća 2008. od veliki stina meštar 

napravija novi otar, krstijonicu i anbon. Na svakon kamenon dilu meštri su 

poništo izdilali: na otaru janca di leži na otvorenon libru i kalež, na krstijonici križ 

i dva jelena di piju sa izvora, a na anbonu Isukrsta di rukon sije šenicu. Uz anbon 

jema i veli križ sa razapetin Isukrston. Svi dilovi učinjeni od stina pizaju, jema ji 

kus. Kada novi bijahu zgotovjeni, stari su primišćeni u crikvu Svi Sveti u Tvrčićin. 

Na ovemu ni stalo pa su 2011. miseca marča na 24. u crikvu donili kopiju slike 

Milosrdnega Isukrsta ča je napravjena u pojskon mistu Krakovu. Slika pozadi 

jema broj 4649/2011. Jedno godišće poslin uz otu sliku stavjene su još dvi, Duva 

Svetoga i pape Ivana Pavla II. jerbo je puno učinija za Hrvacku. Sve tri slike su 

ujenon tangon napravjene na platnu pak visidu na zidu kraj staroga otara. 

Godišća 2008. na jednu ponistru je stavjen vitraj blaženog Alojzija Stepinca i uz 

otar njegove moći. Puno je tega meštar Bosnić u našoj crikvi učinija pa se i dosta 

jaspri stratilo. Čejad je vazda iz jubavi davala za crikvu pak za se i za duše svoji 

mrci.  

Na kraju, dok mi je prin pameti, spomenit ću da u crikvi jemaju i kipi Sarca 

Isukrstova i svetoga Josipa. Dogodilo se da s gornjin zvonin opet ni ništo kako 

triba jerbo klapaju. Kad su se dubove grede minjale gozdenin, nikor se ni ošerva 



da gozd i kamen nećedu skupa. Kako zvona obilato pizaju, kad zvonidu, gozdi na 

kojin visidu puno balaju o zid. Da se ne profundaju, zvona su mrvu skalana pa sad 

visidu na novon gozdu brez da se ticaju zidova. A kako je pod gozd stavjena nika 

šijola, više ne balaju.  

         

Crikva iznutri sadanjega doba sa svin slikan i otarin, novin i starin 

 Bogu vala, sadanji dneva godišća 2022. još dura i zvoni staro zvono, a skoro je tri 

stotine godišć da je napravjeno. Kako zvoni nami, tako je pusti godišć zvonilo 

našim pređima, poštovanin Pojičanima. Puno je kolina Srijnana uz njegov zvon 

pokapalo svoje mrce. Za staro zvono zaudobija san reć da je napravjeno u 

Mlecima, kako na njemu stoji, godišća 1727. Uz svece na varovku i podanku, u tri 

reda na latinskon je napisano:  

 

ANNO DOMINI MDCCXXVII                                                                                         

TEMPESTATE ET AB OMNIBUS                                                                                        

DIABOLICIS INSIDIIS LIBERA NOS DOMINE 

Oliti, da svak razumi, na našemu lipemu hrvackom:                                                              

GODINE GOSPODNJE 1727.                                                                                                                                           

OD ZLA VREMENA I OD SVIH                                                                                  

ĐAVOLSKIH ZASJEDA OSLOBODI NAS GOSPODINE  



                                                                                                                                                                                                                            

Staro zvono napravjeno u Mlecima godišća 1727. 

                                                                                                                                                                                                                                                                                                                                                         

Red je da napišen koju i o skulan. Vazda se znade da od parve polovice 17. vika 

do sadanji dneva duraju dvi skule i to Svetoga Mijovila i Svi Sveti. Od godišća 

1872. uz nji bijahu skule Svetoga Roka i Svetoga Ante, a više ne bijaše skule 

Svetoga Sakramenta. Sadanji dneva skule Svetog Ante više nima, pak uz skule 

Svetoga Mijovila, Svi Sveti i Svetoga Roka jemamo i nove skule: Gospe od Zdravja, 

Svetoga Križa i Našašća Svetoga Križa.   

Sve napisano o crikvi Blažene Gospe i o staremu zvonu vajalo je stavit na kartu 

jušto ričima naši pređa da se ne zaudobi ni govor ni dilo. I neka se u vike vikova 

znade kako su naši pređi u viri živili i Bogu se klanjali, od justa odvajajuć crikvu 

gradili i u skladu živili štujuć pojičke zakone i običaje. Ponosit san i na svoje pređe 

iz svoje loze koji puno dobra učiniše za svoje vamilije i naša Pojica i to knezovi i 

glavari, Stipan, Jure, Ivan i Matij koji bijaše i pojički kančilir. Radi tega  ča živin na 

njijovu topragu i zara tega ča su mi od plemenšćine i svojin trudin u mojen dilu 

ostavili, i ja san obligan činit isto pa se ufan da to i činin. 

Sve ovo kako je zgori, s pomjon san upisiva, pravo i virno, ja Damir Vladušić u 

pojičkon mistu Tvrčićin. Ako san čagod zaudobija, koju rič valija i u koga se dira, 

nisan otija s lošon namiron pa nemojte zamirit. Bog s vami!        

Neka vazda u vike vikova bude uz nas Isukrst i Blažena Divica Marija. Amen. 


